
POLITIKAT GJINORE 
NË SHQIPËRI 
 
NEVOJË EMERGJENTE PËR VLERËSIM,
TRANSPARENCË DHE TARGETIM EFEKTIV



Barazia gjinore përbën një kusht thelbësor për zhvillim të qëndrueshëm dhe një
parakusht për një shoqëri gjithëpërfshirëse. Po ashtu, është një faktor kyç në
përmbushjen e Objektivave të Zhvillimit të Qëndrueshëm (OZHQ) dhe avancimin e
Shqipërisë në procesin e integrimit europian - ku ky i fundit kërkon në mënyrë të
drejtpërdrejtë përmirësimin e të drejtave, mundësive dhe aksesit të grave në të gjitha
fushat e jetës ekonomike, sociale dhe politike. 

Fuqizimi ekonomik dhe social i grave dhe vajzave në Shqipëri është një nga shtyllat më të
rëndësishme të zhvillimit të qëndrueshëm dhe të drejtësisë sociale, duke përfaqësuar një
detyrim ligjor dhe politik që buron nga angazhimet kombëtare dhe ndërkombëtare të
vendit. 

Kuadri ndërkombëtar, duke përfshirë CEDAW, Platformën e Pekinit, OZHQ-të, konventat
themelore të ILO-s dhe direktivat e Bashkimit Europian, e vendos Shqipërinë përballë
detyrimit për të zbatuar politika efektive, për të siguruar buxhetim të përgjigjshëm gjinor,
si dhe për të zhvilluar mekanizma të qëndrueshëm monitorimi e vlerësimi të ndikimit të
këtyre politikave. Në këtë frymë, vitet e fundit edhe kuadri ligjor dhe strategjik kombëtar
ka pësuar përmirësime të ndjeshme dhe në të parashikohen instrumente të qarta për
garantimin e barazisë, që nga legjislacioni për barazinë gjinore e deri te strategjitë
sektoriale në punësim, bujqësi, biznese, mbrojtje sociale dhe shërbime të kujdesit.

Pavarësisht këtij kuadri të konsoliduar në dukje, analiza e të dhënave kombëtare tregon se
standardet e barazisë gjinore nuk pasqyrohen ende në mënyrë të plotë në politikat
publike. Hendeku midis planifikimit dhe zbatimit mbetet i dukshëm. Politikat shpesh nuk
janë të targetuara posaçërisht për gratë dhe vajzat, të dhënat gjinore janë të
pamjaftueshme, ndërsa buxhetimi gjinor mbetet në shumë raste një praktikë formale që
nuk mat efektet reale.

Përballë kësaj situate dhe duke njohur rolin thelbësor të grave dhe vajzave në ekonominë
e vendit, si kontribuese në ekonominë e familjes dhe të vendit, shoqata Together for Life
(TFL) ndërmori iniciativën për të analizuar dhe monitoruar efektivitetin e politikave të
ndërmarra vitet e fundit për fuqizimin e tyre. Kjo nismë erdhi si përgjigje ndaj nevojës për
të vlerësuar nëse masat dhe politikat ekzistuese po prodhojnë ndikim real në jetën e
grave, nëse fondet publike po shkojnë drejt grupeve që kanë më shumë nevojë dhe nëse
përpjekjet institucionale po adresojnë në mënyrë adekuate barrierat strukturore dhe
ekonomike me të cilat përballen gratë.

Ky dokument ofron një kuptim më të mirë të efektivitetit të ndërhyrjeve shtetërore në
sektorë kyç ku hendeku gjinor është më i pranishëm dhe shpesh i qëndrueshëm. 

Dokumenti synon të shërbejë si një mjet i rëndësishëm për advokim, me qëllim që
politikat dhe fondet publike të orientohen më mirë drejt adresimit të nevojave reale të
grave dhe vajzave në Shqipëri.

I - HYRJE

2.1 Nga planifikimi strategjik tek performanca institucionale

Problematika më e zakonshme në politikëbërjen publike në Shqipëri lidhet me hendekun
ndërmjet formulimit strategjik të politikave dhe burimeve buxhetore të alokuara për
zbatimin e tyre. Ky hendek është i dukshëm edhe kur bëhet fjalë për buxhetimin e
politikave dhe aksioneve që targetojnë problemet gjinore, siç evidenton raporti i TFL[1]

Megjithëse strategjitë sektoriale, si e punësimit, arsimit profesional, bujqësisë apo
mbrojtjes sociale, përfshijnë objektiva të qarta lidhur me përmirësimin e pozitës së grave,
ky orientim strategjik nuk shoqërohet me analizë kosto-përfitim, planifikim të detajuar
buxhetor dhe instrumente për matjen e ndikimit. Kjo e bën të vështirë për institucionet që
të arrijnë rezultatet e pritshme dhe të ndikojnë realisht në jetën e grave dhe vajzave. Për
rrjedhojë, politikat gjinore riskojnë të mbeten deklarative, pa ndikim transformues në
jetën socio-ekonomike të grave dhe vajzave.

Buxhetimi i përgjigjshëm gjinor, i cili duhet të shërbejë si një mekanizëm kyç për
targetimin e fondeve drejt nevojave gjinore, vazhdon të mbetet kryesisht një proces
formal, i fokusuar në plotësimin e kërkesave procedurale dhe jo në vlerësimin e ndikimit
të politikave. Institucionet raportojnë planifikimet buxhetore, por rrallë herë analizojnë se
si fondet e alokuara kanë ndikuar në reduktimin e hendeqeve gjinorë.

Këtyre mangësive u shtohet edhe mungesa e të dhënave të detajuara dhe të
standardizuara gjinore. Ministritë dhe institucionet shpesh kufizohen në raportimin e
statistikave të përgjithshme sipas gjinisë, pa analizuar rezultatet konkrete apo ndikimin
social dhe ekonomik të programeve. Pa indikatorë të qartë të performancës gjinore dhe pa
vlerësim të ndikimit, politikat mbeten të vështira për t’u monitoruar dhe përmirësuar.

2.2 Hendeku gjinor në pjesëmarrjen në tregun e punës  

Pjesëmarrja e grave në tregun e punës përbën një tregues kritik të fuqizimit të tyre
ekonomik. Edhe pse pjesëmarrja është rritur në mënyrë graduale në dekadën e fundit, ky
progres është shpesh i pabarabartë dhe i brishtë. 

Gratë në Shqipëri përballen shpesh me barriera të shumta në integrimin e tyre në tregun
e punës, ndër të cilat spikat mungesa e shërbimeve të strukturuara të kujdesit për kategori
të veçanta, si fëmijët, të moshuarit dhe personat me aftësi të kufizuara. Kjo situatë i
detyron ato të qëndrojnë në shtëpi për të përmbushur përgjegjësitë familjare të kujdesit,
duke i ekspozuar në mënyrë disproporcionale ndaj punës së papaguar dhe punës
informale. 

[1] https://www.togetherforlife.org.al/wp-content/uploads/2025/11/Raport_Fuqizimi-ekonomik-dhe-
social-i-grave-ne-Shqiperi_final.pdf 

II - POLITIKAT ME QASJE
GJINORE DHE NDIKIMI I TYRE 
TEK GRATË DHE VAJZAT 

Në shumë raste, gratë nuk kanë akses në programe të avancuara të formimit profesional
apo në tregje pune që kërkojnë aftësi të specializuara, duke u përjashtuar kështu nga
sektorët me produktivitet dhe paga më të larta, si në profesionet teknike dhe në
vendimmarrje.  Hendeku gjinor i pjesëmarrjes në tregun e punës mbetet i lartë – 12.2%.

Megjithëse hendeku gjinor në paga është ngushtuar në 4.9% në vitin 2024, mbetet më i
lartë sesa viti me performancën më të mirë (2021), tregues ky se, ndonëse tendenca është
pozitive, përmirësimet nuk janë të qëndrueshme dhe nuk ndodhin me ritmin e nevojshëm
për të arritur barazi reale.

Këto dinamika e bëjnë të qartë se barazia në tregun e punës nuk arrihet vetëm, duke rritur
numrin e grave të punësuara, por kërkon ndërhyrje të thelluara që adresojnë rrënjët
strukturore të pabarazisë.

2.3 Barrierat që hasin gratë në sektorin bujqësor

Sektori bujqësor ka një rol të rëndësishëm në punësimin rural dhe në ekonominë
familjare dhe gratë kontribuojnë në mënyrë të qenësishme në këtë sektor. Megjithatë,
puna e grave në bujqësi shpesh është e paformalizuar, e parregulluar dhe e papaguar,
duke i privuar ato nga të drejta dhe përfitime që mund të gëzojë një fermer i formalizuar.
Barrierat kryesore që gratë në Shqipëri vazhdojnë të hasin në bujqësi përfshijnë:

mungesë të titujve të pronësisë mbi tokën bujqësore;
akses të kufizuar në kredi, grante dhe inpute prodhuese;
përfaqësim të ulët në struktura vendimmarrëse mbrenda sektorit;
akses të pamjaftueshëm në trajnime dhe teknologji bashkëkohore.

Këto kufizime ndikojnë negativisht në rolin e grave në zhvillimin rural. Kështu, nga  
analiza e ofruar në Raportin ‘FUQIZIMI EKONOMIK DHE SOCIAL I GRAVE NË
SHQIPËRI’, rezulton se:

vetëm 25% e përfituesve të Programit IPARD II (17 nga gjithsej 69) ishin gra; 
8.4% e përfituesve të skemës së subvencionimit të naftës janë gra;
15% e përfituesve nga skemat e mbështetjes së prodhimit janë gra.

2.4 Mungesa e politikave të qendrueshme për gratë 
në sipërmarrje 

Sipërmarrja e grave në Shqipëri përfaqëson një proces të rëndësishëm ekonomik dhe
social, i cili ka potencialin të nxisë zhvillimin e qëndrueshëm në ekonominë e vendit,
inovacionin dhe pavarësinë ekonomike të grave. Megjithatë, rruga drejt konsolidimit të
një ekosistemi mbështetës për këtë kategori mbetet e vështirë dhe e mbushur me barriera
strukturore, kulturore dhe institucionale.

Mungesa e të dhënave të detajuara dhe të ndara sipas gjinisë për politikat dhe programet
publike që synojnë mbështetjen e sipërmarrjes mbetet ndër problematikat më të
spikatura. Kjo mungesë krijon një tablo të paplotë dhe të paqartë rreth situatës së
sipërmarrjes së drejtuar nga gratë, duke e bërë të vështirë të kuptohet se cilat politika
mbështetëse janë funksionale dhe kanë ndikim real tek gratë sipërmarrëse dhe bizneset e
drejtuara prej tyre, dhe cilat prej tyre mbeten thjeshtë vetëm të shkruara në letër dhe nuk
gjejnë zbatim në praktikë. 

Institucionet publike shpesh raportojnë në mënyrë të përgjithshme, pa e reflektuar
dimensionin gjinor në analiza, e për rrjedhojë politika që në letër janë gjithëpërfshirëse,
në praktikë nuk arrijnë të adresojnë nevojat specifike të grave.

Në Shqipëri programet publike për mbështetjen e biznesit, subvencionet dhe nismat
inovative nuk shoqërohen sistematikisht me një pasqyrim gjinor të përfituesve. Si
rezultat, identifikimi i pabarazive reale, i barrierave të fshehura apo i diskriminimeve
indirekte bëhet thuajse i pamundur.

Gratë vazhdojnë të përballen me akses të pabarabartë në instrumentet financiare. Sipas
Bankës Botërore, gratë globalisht kanë 20–30% më pak gjasa të marrin kredi biznesi sesa
burrat, ndërsa kreditë që iu jepen zakonisht janë më të vogla dhe kushtet më të rënda.
Faktorët që ndikojnë janë:

mungesa e pronësisë mbi asetet; 
garancitë e pamjaftueshme për banka;
stereotipet e rrënjosura mbi aftësinë e grave për të menaxhuar rrezikun. 

Në Shqipëri këto barriera financiare shoqërohen me vështirësi institucionale. Mungon
vlerësimi i thellë i ndikimit të programeve: sa biznese femërore kanë përfituar realisht, sa
prej tyre janë të qëndrueshme, dhe cilat janë sfidat e hasura nga gratë pas përfitimit. 

2.5 Mbrojtja sociale dhe rreziku i varfërisë

Në fushën e mbrojtjes sociale, gratë përbëjnë shumicën e përfituesve të skemave të
ndihmës ekonomike, pensioneve dhe programeve të mbështetjes, por në Shqipëri vihet re
mungesa e një analize gjinore të detajuar rreth aksesit të grave në këto politika, si dhe
ndikimit real që ato kanë në reduktimi e varfërisë tek gratë dhe vajzat. 

Rreziku i varfërisë është dukshëm më i lartë tek gratë (20.2%) krahasuar me burrat,
veçanërisht tek ato nga zonat rurale, që punojnë në sektorin informal, që janë
kryefamiljare, apo që vijnë nga familje që kanë problem social-ekonomike. Politikat e
mbrojtjes sociale në Shqipëri, megjithëse mbulojnë një pjesë të popullsisë vulnerabël, nuk
janë të dizajnuara në mënyrë të targetuar për të adresuar rrezikun e shtuar që gratë
përballin, duke lënë boshllëqe në sigurimin e një mbështetjeje të qëndrueshme socio-
ekonomike për to.

III - BUXHETIMI I PËRGJIGJSHËM
GJINOR - NGA PLANIFIKIMI NË
REALIZIM
3.1 Mospërputhje mes planifikimit strategjik dhe buxheteve të
alokuara për politikat mbështetëse për gratë dhe vajzat

Pas miratimit të Ligjit për Barazinë Gjinore në vitin 2016, u ndërmor iniciativa për
rishikimin e Ligjit nr. 9936/2008 “Për menaxhimin e sistemit buxhetor në Republikën e
Shqipërisë”, duke integruar parimin e barazisë gjinore në proceset e programimit,
zbatimit dhe monitorimit të buxhetit. Buxhetimi i përgjigjshëm gjinor dhe integrimi i tij
në dokumentet e planifikimit buxhetor afatmesëm u bë i detyrueshëm, duke mundësuar
përfshirjen e barazisë gjinore në të gjitha ministritë e linjës dhe institucionet qendrore që
menaxhojnë politika publike.  

Analiza e dokumentave buxhetore evideton se ekzistojnë diferenca të konsiderueshme
midis objektivave dhe treguesve të performancës të përcaktuar në nivel strategjik dhe
atyre të parashikuar në dokumentet e Buxhetit Afat-Mesëm. Treguesit e performancës të
disagreguar sipas gjinisë, të cilët janë të domosdoshëm për analizën e impaktit, mungojnë
në dokumentet e PBA-së, duke e vështirësuar vlerësimin e ndikimit të financimit dhe
zbatimit të politikave qendrore. Raportet e monitorimit nga ministritë përgjegjëse nuk
publikohen, duke e bërë të vështirë identifikimin e efektit real të buxhetimit gjinor,
veçanërisht në sektorët e punësimit dhe arsimit profesional.

Dokumentet strategjike parashikojnë masa konkrete dhe fonde publike që synojnë
mbështetjen e vajzave dhe grave në sektorë të ndryshëm, megjithatë dokumentet e
planifikimit buxhetor afatmesëm nuk përmbajnë analiza gjinore të mjaftueshme, të cilat
janë thelbësore për identifikimin e hendekëve gjinorë në politikat publike. Edhe pse
Ministria e Financave publikon analizë të buxhetimit të përgjigjshëm gjinor si pjesë e
projekt-buxhetit vjetor, e cila mbulon shpenzimet e planifikuara, ende nuk ofron analizën
e shpenzimeve faktike për politikat më të ndjeshme gjinorë.

Megjithëse ekziston një kuadër institucional për buxhetimin e përgjigjshëm gjinor,
zbatimi i tij mbetet i kufizuar, duke lënë sektorë kyç si punësimi dhe arsimi profesional
me fonde të pamjaftueshme. Në projekt-buxhetin e vitit 2023, rreth 9% e shpenzimeve të
përgjithshme publike, ose 59.1 miliardë lekë, ishin të dedikuara për politika të ndjeshme
gjinorë, nga të cilat, vetëm 922 milionë lekë (1.5%) të dedikuara për politikat e punësimit
dhe arsimit profesional. Për vitin 2024, 9.3% e shpenzimeve publike (rreth 67.9 miliardë
lekë) parashikohen për realizimin e objektivave gjinorë në mbrojtje sociale, arsim,
shëndetësi, rend publik, bujqësi dhe drejtësi, por vetëm 728.8 milionë lekë (1%) shkojnë
për punësim dhe arsimin profesional. Për të siguruar ndikim të vërtetë, nevojitet të
përmirësohet monitorimi, të integrohen tregues të performancës të disagreguar sipas
gjinisë dhe të garantohet alokimi i fondeve në mënyrë të synuar.

3.2 Detyrimet e papërmbushura të Qeverisë shqiptare si vend
kandidat për në BE

Situata e buxhetimit gjinor në Shqipëri, e karakterizuar nga alokime të kufizuara dhe
mungesë e matjes së ndikimit, nuk është vetëm një çështje e brendshme e politikëbërjes:
ajo vendoset në një kontekst shumë më të gjerë, atë të detyrimeve që Shqipëria ka si vend
kandidat për anëtarësim në Bashkimin Europian. 

BE-ja e konsideron barazinë gjinore jo vetëm si një parim themelor të së drejtës
evropiane, por edhe si një kriter funksional të kapaciteteve të qeverisjes. Mënyra se si
hartohen dhe zbatohen politikat gjinore në Shqipëri ka ndikim të drejtpërdrejtë në
progresin e vendit drejt anëtarësimit.

Direktivat e BE-së nënvizojnë se barazia gjinore duhet të jetë një dimension horizontal, i
integruar në të gjitha politikat, nga arsimi dhe punësimi, tek ekonomia dhe mbrojtja
sociale, si në çdo fushë tjetër, dhe jo i kufizuar në projekte specifike vetëm për gratë.
Strategjia Evropiane për Barazinë Gjinore 2020–2025 kërkon që vendet anëtare dhe
kandidate të demonstrojnë se buxhetimi gjinor është i integruar në të gjitha ciklet e
politikëbërjes, duke përfshirë planifikimin, zbatimin dhe monitorimin e programeve.

Fakti që në Shqipëri vetëm 1-1.5% e buxhetit për arsimin profesional dhe punësimin i
dedikohet barazisë gjinore tregon mospërputhje të dukshme me politikat e BE-së,
sidomos duke pasur parasysh se, si vend kandidat, duhet të harmonizohen politikat e
brendshme me legjislacionin e BE (acquis communautaire), ku barazia gjinore është pjesë
e kapitullit 19 (Politikat Sociale dhe Punësimi). Në raportet vjetore të Komisionit për
vendet kandidate theksohet në mënyrë të përsëritur se vendet duhet të kalojnë nga
politikat deklarative tek politikat me rezultate të provueshme, të matshme dhe të
gjurmuara. BE-ja kërkon që buxhetimi gjinor të mbështetet në një sistem të plotë dhe të
përditësuar të dhënash të ndara sipas gjinisë, pasi vetëm kështu mund të vlerësohet nëse
shpenzimet publike reduktojnë apo riprodhojnë pabarazitë. Vendet kandidate duhet të
zbatojnë Vlerësimin e Ndikimit Gjinor (GIA) për çdo politikë të re, në mënyrë që të
parashikohet ndikimi i saj mbi gratë dhe burrat. Në Shqipëri, ky instrument mungon në
praktikën institucionale, duke bërë që politikat të mbeten shpesh formale dhe jo
transformuese në drejtim të barazisë gjinore.

Me qëllim që Shqipëria të ecë përpara drejt anëtarësimit, përvec detyrime të tjera,
institucionet duhet të marrin masa konkrete për hartimin dhe zbatimin e politikave
efektive gjinore. Integrimi i buxhetimit gjinor në sektorë të ndryshëm duhet të kalojë nga
një proces teknik, i kufizuar në sektorë të veçantë, në një mekanizëm të mirëfilltë të
qeverisjes, i cili synon rezultate të matshme, transparencë të lartë dhe që siguron bazë të
qartë të dhënash.

IV - REKOMANDIME 
Më poshtë paraqiten pesë rekomandime konkrete që synojnë forcimin e barazisë gjinore
përmes politikave të bazuara në evidencë, alokimeve buxhetore të qëndrueshme dhe
mekanizmave efektivë të monitorimit dhe vlerësimit, në përputhje me detyrimet e
Shqipërisë në kuadër të procesit të integrimit evropian.

Rishikimi i politikave ekzistuese është thelbësor për të garantuar që ato nuk
përqendrohen vetëm në lehtësimin e hyrjes në tregun e punës, por gjithashtu në
promovimin e cilësisë, qëndrueshmërisë dhe mobilitetit të karrierës për gratë dhe
vajzat. Procesi duhet të përfshijë monitorimin e vazhdueshëm të efektivitetit dhe
ndikimit të politikave, duke siguruar jo vetëm përdorimin, por edhe monitorimin
e efektivitetit të buxhetit të dedikuar për nxitjen e punësimit të grave dhe vajzave,
veçanërisht atyre me sfida social-ekonomike. Institucionet duhet të forcojnët
lidhjen midis planifikimit strategjik dhe alokimit të fondeve me fokus gjinor, për
të garantuar që ndërhyrjet adresojnë barrierat strukturore dhe mundësojnë
zhvillim të barabartë dhe të qëndrueshëm profesional për gratë dhe burrat. 

Institucionet përgjegjëse të hartojnë dhe zbatojnë politikave të mirëbuxhetuara
që synojnë zgjerimin dhe përmirësimin e infrastrukturës së kujdesit për fëmijët,
të moshuarit dhe personat me aftësi ndryshe, pasi angazhimi me kohë të plotë i
grave në kujdesin ndaj familjarëve që i përkasin këtyre grupeve si dhe në punët e
shtëpisë i mban ato të lidhura në punë të papaguara dhe i lë jashtë tregut të
punës, e cila evidentohet si pengesa kryesore për pjesëmarrjen ekonomike të
grave. Rritja e numrit të çerdheve, kopshteve dhe shërbimeve të kujdesit për
kategori të caktuara, si dhe financimi në masën e duhur të programeve
mbështetëse sociale është kushti i nevojshëm që duhet përmbushur me qëllim
arritjen e barazisë mes gjinive dhe për zhvillimin ekonomik të vendit.

1. Targetimi efektiv i politikave aktive të tregut të punës

2. Ndërhyrje e menjëhershme për zgjerimin dhe
përmirësimin e shërbimeve të kujdesit

Vendimmarrësit duhet të zhvillojnë politika të dedikuara që garantojnë qasje të
barabartë të grave në financim, mentorim, rrjete profesionale dhe tregje. Kjo
kërkon jo vetëm fonde të dedikuara dhe kritere të qarta për raportimin gjinor, por
edhe mekanizma të fortë vlerësimi të ndikimit të politikave mbi rritjen dhe
qëndrueshmërinë e bizneseve të drejtuara nga gratë. Integrimi i analizave gjinore
ex-ante dhe ex-post në planet buxhetore afatmesme (PBA) dhe raportimet e
performancës është thelbësor për të siguruar që mbështetja të jetë afatgjatë dhe jo
e fragmentuar. 

3. Hartimi dhe buxhetimi i një pakete mbështetëse për gratë
sipërmarrëse

Institucionet përgjegjëse për hartimin dhe zbatimin e politikave në sektorin
bujqësor dhe rural duhet të ndërmarrin masa konkrete për të rritur përfaqësimin
e grave në skemat mbështetëse, në pronësi dhe në strukturat e vendimmarrjes
vendore. Kjo përfshin zbatimin e politikave të shënjestruara për aksesin e grave
në skemat mbështetëse dhe inputet bujqësore, raportimin publik të detajuar mbi
përfshirjen e tyre në programet bujqësore, si dhe fuqizimin e shërbimeve të
këshillimit bujqësor me orientim gjinor.

4. Politika të dedikuara për mbështetjen e grave në sektorin
bujqësor

Politikëbërësit duhet ta trajtojnë buxhetimin gjinor si mekanizëm qendror të
qeverisjes, duke e integruar në planifikimin, zbatimin dhe monitorimin e të gjitha
politikave publike. Rritja e kapaciteteve institucionale për buxhetim të
përgjegjshëm gjinor dhe sigurimi i vlerësimit të ndikimit të politikave në
reduktimin e hendekëve gjinorë përbën bazën për përmirësimin e politikave dhe
rritjen e efektivitetit të tyre në përmirësimin e situatës së grave dhe vajzave në te
gjithë sektorët. Institucionet përgjegjëse duhet të marrin masa për ndërtimin e
një sistemi të qëndrueshëm të të dhënave të ndara sipas gjinisë dhe për zbatimin
e Vlerësimit të Ndikimit Gjinor (GIA) për çdo politikë të re. Vetëm përmes
transparencës dhe matjes së ndikimit është e mundur të sigurohet që shpenzimet
publike reduktojnë pabarazitë dhe plotësojnë standardet e BE-së.  

5. Zbatimi i Vlerësimit të Ndikimit Gjinor (GIA)



Ky dokument mbështetet tek Raporti “FUQIZIMI EKONOMIK 
DHE SOCIAL I GRAVE NË SHQIPËRI - Analizë e efikasitetit

 të politikave dhe fondeve publike”, që është realizuar 
nga shoqata Together for Life. 

Zhvillimi i Raportit dhe hartimi i dokumentit është mbështetur 
nga Ambasada Suedeze në Tiranë. 

 
Opinionet dhe rekomandimet e shprehura në këtë publikim

 janë përgjegjësi vetëm e Together for Life dhe nuk pasqyrojnë
domosdoshmërisht pikëpamjet e Ambasadës Suedeze në Tiranë.


